
Стихотворение: Сарӑ чӗпӗ

Аллӑмра шур ҫӑмарта,
Так-так-так таккать шалта.
«Эп кунта-ҫке, эп кунта», –
Тенӗн туйӑнать мана.

Ак ҫӑмарта катӑлать,
Шӗвӗр сӑмса курӑнать.
Икӗ пӗчӗк йӑлтӑр куҫ,
Ҫавра уйӑх – сарӑ пуҫ.

Ҫутӑ куна саламлать:
– Шим-шим-шим!
Манӑн тус таҫта васкать:
– Чим-чим-чим!

– Чӗппӗмҫӗм, ҫемҫе ҫӑмха,
Ан васка, кӑштах тӑхта!
Хӗвел ҫинче ӑшӑнсам,
Ҫутӑ кунпа савӑнсам.

Эс ҫуралнӑ уяр кун,
Эс ҫуралнă шӑмат кун.
Сана хӗвел юратать,
Шевлисемпе ыталать.

Санӑн пур аппу, пиччӳ –
Ярӑнаҫҫӗ ав чуччу.
Сан аҫу – сап-сар автан,
Апат-ҫимӗҫ шыракан.

Аннӳ вара – чӑпар чӑх.
Сирӗн пысӑк пуян йӑх.
Анне – яланах анне,
Чуп ун ҫунатти айне!

